
  სხდომას თავმჯდომარეობდა ლანჩხუთის მუნიციპალიტეტის საკრებულოს იურიდიულ 
საკითხთა და ეთიკის კომისიის თავმჯდომარე – ვერიკო კვირკველია.

სხდომას ესწრებოდნენ:  კახა ბოლქვაძე,  კახაბერ ასკურავა.
მოწვეული პირები: ა(ა)იპ ლანჩხუთის მუნიციპალიტეტის ,,სახელოვნებო სკოლათა 
გაერთიანების“  დირექტორი ლია ურუშაძე. საკრებულოს აპარატის მეოთხე რანგის პირველი 
კატეგორიის უმცროსი სპეციალისტი ცირა ბზეკალავა.

სხდომის თავმჯდომარემ, ვერიკო კვირკველიამ, სხდომა გახსნილად გამოაცხადა და კომისიის 
წევრებს გააცნო დღის წესრიგის პროექტი.

დღის წესრიგის პროექტი:

1.  ა(ა)იპ ლანჩხუთის მუნიციპალიტეტის ,,სახელოვნებო სკოლათა გაერთიანების“ მიერ 2018-
2019 წლებში გაწეული მუშაობის შესახებ ანგარიშის მოსმენა.

                             /მომხსენებელი:  ვერიკო კვირკველია/

           2. სხვადასხვა საკითხები.

კომისიის თავმჯდომარემ ვერიკო კვირკველიამ კენჭი უყარა დღის წესრიგის პროექტს.

კენჭისყრის შედეგები:  მომხრე - 3 ; წინააღმდეგი - 0;

დამტკიცდა დღის წესრიგის წარმოდგენილი პროექტი.

1.დღის წესრიგის პირველი საკითხი- ა(ა)იპ ლანჩხუთის მუნიციპალიტეტის ,,სახელოვნებო 
სკოლათა გაერთიანების“ (შემდგომში  გაერთიანება) მიერ 2018-2019 წლებში გაწეული 
მუშაობის შესახებ ანგარიში წარმოადგინა  ა(ა)იპ-ის დირექტორმა ლია ურუშაძემ. მან აღნიშნა, 
რომ 2018 წლის 14 მარტის ლანჩხუთის მუნიციპალიტეტის მერის №187 ბრძანების 
საფუძველზე ა(ა)იპ ლანჩხუთის მუნიციპალიტეტის ,,კულტურის დაწესებულებათა 
გაერთიანების“ რეორგანიზაცია-გაყოფის შედეგად შეიქმნა ახალი  ა(ა)იპ ლანჩხუთის 
მუნიციპალიტეტის ,,სახელოვნებო სკოლათა გაერთიანება“, რომელიც არის შემოქმედებითი, 
საგანმანათლებლო-სააღმზრდელო დაწესებულება. მასში გაერთიანებულია სამი სკოლა: 
ლანჩხუთის მარიკა ორაგველიძის სახელობის სამუსიკო სკოლა, სუფსის სამუსიკო და ვილი 
ბარამიძის სახელობის სამხატვრო სკოლა. ა(ა)იპ-ი  საქმიანობას წარმართავს წესდებით 
შესაბამისად, რომელიც დამტკიცებულია ლანჩხუთის მუნიციპალიტეტის მერის 2018 წლის 14 
მარტის  №187 ბრძანებით.

  ა(ა)იპ ლანჩხუთის მუნიციპალიტეტის ,,სახელოვნებო სკოლათა გაერთიანების“ 
დირექტორმა აღნიშნა, რომ გაერთიანების ძირითადი მიზნები და ამოცანები არის 



ახალგაზრდების ინდივიდუალურ-შემოქმედებითი მიდრეკილებების გამოვლენა, მისი 
განვითარება, მოსწავლეებისთვის დაწყებითი სამუსიკო და სამხატვრო განათლების მიცემა, 
ასევე გაერთიანების მიზანია კულტურული მემკვიდრეობის შესწავლა, ქართული და 
მსოფლიო ხელოვნების ნიმუშების გაცნობა და  შეყვარება.  2007 წლამდე სამუსიკო სკოლებში 
სწავლების ხანგრძლივობა იყო შვიდი წელი. 2007 წლიდან გარდაიქმნა დაწყებით სკოლად და 
სწავლის ხანგრძლივობა გახდა ექვსი წელი, ასევე  სამხატვრო სკოლა, რომელიც ოთხწლიანი 
იყო ამჟამად ექვსწლიან სასწავლო საფეხურს შეადგენს. თუმცა წესდების მიხედვით, 
განსაკუთრებული ნიჭით დაჯილდოვებულ მოსწავლეებს ეძლევათ საშუალება კიდევ ერთი 
საფეხური ისწავლონ სრულიად უფასოდ. 

  ლია ურუშაძემ ისაუბრა გაერთიანების შტატებთან დაკავშირებით და აღნიშნა რომ 
მთლიანად  დასაქმებულია 79 ადამიანი, აქედან შტატით - 71, ხოლო შტატგარეშე -  8. 

2018 წლის 1 აპრილიდან, როცა კულტურის დაწესებულებათა გაერთიანებიდან გამოეყო ა(ა)იპ 
ლანჩხუთის მუნიციპალიტეტის ,,სახელოვნებო სკოლათა გაერთიანება“, მისი  დაფინანსება 
შეადგენდა 229600 ლარს, აქედან სუფსიდია არის 198600 ლარი, ხოლო ადგილობრივი 
შემოსავალი სამუსიკო სკოლებიდან - 31000 ლარი.   8 შტატგარეშე თანამშრომელზე ხელფასის 
გაცემა მოხდა  ადგილობრივი შემოსავლებიდან, რომელზეც მიიმართა 13600 ლარი, რაც 
დირექტორის თქმით არასწორია. ა(ა)იპ ლანჩხუთის მუნიციპალიტეტის ,,სახელოვნებო 
სკოლათა გაერთიანების“ ადმინისტრაცია შედგება მხოლოდ 4 თანამშრომლისგან. ხაზგასმით 
აღსანიშნავია, რომ ორივე სამუსიკო  სკოლას დაემატა ხალხური საკრავების შემსწავლელი 
წრეები. 

დირექტორმა განაცხადა, რომ 2018 წლის გაზაფხული ლანჩხუთის მარიკა ორაგველიძის 
სახელობის სამუსიკო სკოლისათვის აღმოჩნდა წარმატებული, სწორედ გაზაფხულზე 
ჩატარდა  ფესტივალები ,,მომავლის ვარსკვლავები“ და ,,სენაკი არტ-ფესტივალი“, რომლის 
დამაარსებელი არის ხელოვნების აკადემიის რექტორი ვალერიან შიუკაშვილი. აღნიშნულ 
ფესტივალებზე მ. ორაგველიძის სახელობის სამუსიკო სკოლისა და სუფსის სამუსიკო სკოლის 
როლი  განსაკუთრებული იყო. ასევე ლანჩხუთის მ. ორაგველიძის სახელობის სამუსიკო 
სკოლაში ჩატარდა საქართველოს დამოუკიდებლობის აღდგენის აქტის გამოცხადების 100 
წლისადმი მიძღვნილი გალა კონცერტი. ორივე სამუსიკო სკოლის  წარჩინებული 
მოსწავლეების მონაწილეობით, სამხატვრო სკოლის ეზოში მოეწყო ,,ღია გალერეა“, სადაც 
გამოფენილი იქნა მოსწავლეების  ნამუშევრები და 50-ზე მეტი ბავშვმა იმ დღესვე შექმნა 
სურათები თემაზე ,,ჩემი საქართველო აქ არის“. ასევე იყო გობელენის ნამუშევრების გამოფენა 
და ადგილზე  შესრულება. 1 ივნისს ჩატარდა ბავშვთა დღისადმი მიძღვნილი ღონისძიება, 
სამხატვრო სკოლამ თავისი ნამუშევრების გამოფენა მოაწყო კულტურის სახლის დარბაზში, 
რომელიც წარმატებული  იყო, ხოლო შემდეგ ჩატარდა საანგარიშო კონცერტები ორივე 
სკოლიდან. 2018 სასწავლო წელს 19 მოსწავლემ დაამთავრა მ. ორაგველიძის სახელობის 
სამუსიკო სკოლის 6 კლასი, სუფსის სამუსიკო სკოლაში -10-მა, ხოლო სამხატვრო სკოლაში 13 
მოსწავლემ, გაიცა შესაბამისი სკოლის დამამთავრებელი მოწმობები. 

    ლია ურუშაძემ ხასგასმით აღნიშნა, რომ  სუფსისა და ლანჩხუთის სამუსიკო სკოლებში 
სოციალურად დაუცველი მოსწავლეები უფასოდ სწავლობენ, სამხატვრო სკოლა კი არის 
ყველასთვის უფასო, რადგან მთელი ქვეყნის მასშტაბით სამხატვრო სკოლა ფინანსდება  
სახელმწიფო ბიუჯეტიდან. სკოლების მატერიალურ-ტექნიკური ბაზა დამაკმაყოფილებელია. 

დირექტორმა ახსენა გაერთიანების პედაგოგთა დაბალი ხელფასები, სადაც ერთი საათის 
ანაზღაურება  შეადგენს 15 ლარს, შეადარა ჩოხატაურისა და ოზურგეთის 
მუნიციპალიტეტების ანაზრაურებას და სურვილი გამოთქვა, რომ ხსენებული პრობლემა 
გათვალისწინებულ იქნას მომდევნო საბიუჯეტო წლისათვის.  

საკრებულოს წევრი კახაბერ ასკურავა დაინტერესდა, მაწსავლებლების პროფესიული 
განათლებით, კერძოდ აქვთ თუ არა უფლება იმოღვაწეონ აღნიშნულ თანამდებობეზე თავისი 
სპეციალობის მიხედვით, რაზედაც ლია ურუშაძემ უპასუხა, რომ საქართველოს განათლების, 
მეცნიერების, კულტურისა და სპორტის სამინისტროს დადგენილების შესაბამისად 
მასწავლებლებს შესაბამისი დიპლომის გარეშე არ აქვთ უფლება განახორციელონ 
პედაგოგიური საქმიანობა.



დირექტორმა ლია ურუშაძემ თქვა, რომ 2018 წლის აგვისტოს თვეში მერიიდან გამოყოფილი 
სუბსიდიის თანხა 4000 ლარი მოხმარდა  მწყობრიდან გამოსული  ლანჩხუთის მ. ორაგველიძის 
სახელობის სამუსიკო სკოლის სახურავის საწვიმარი ღარების შეცვლას.  თუმცა ისევ 
პრობლემად რჩება  სამხატვრო სკოლის საწვიმარი ღარები, რომელიც ჭადრის ფოთლებით 
არის ამოვსებული, ვერ ხერხდება ამოწმენდა, ვინაიდან არ არსებობს სახურავზე ასასვლელი 
ჭრილი, ხოლო კომუნალური ხაზების გამო ამწის საშუალებით ამოწმენდა ვერ ხერხდება. მან 
ითხოვა ჭადრის ხეების გადაბელვა. რის შედეგადაც ეს პრობლემაც ადვილად მოგვარდებოდა. 

საკრებულოს წევრმა კახა ბოლქვაძემ თქვა, რომ მომავალი წლიდან იწყება ქუჩის 
რეაბილიტაცია თავისი სანიაღვრე არხებით, ტროტუარებით, გაზონებით და ასე შემდეგ. 
განცხადების საფუძველზე არის შესაძლებელი ჭადრის ხეებთან დაკავშირებითაც მოხდეს 
გადაწყვეტილების მიღება  მათი მოჭრის თაობაზე. 

დირექტორმა ლია ურუშაძემ აღნიშნა, რომ ბავშვების უსაფრთხოების მიზნით აუცილებელია 
სამხატვრო სკოლასა და სამუსიკო სკოლის მიმდებარედ,  გზაზე მოეწყოს  სიჩქარის 
შემზღუდავი ბარიერები. 

კომისიის თავმჯდომარე ვერიკო კვირკველია დაინტერესდა არის თუ არა სამუსიკო სკოლებში 
ოჯახიდან ერთდროულად ორი მოსწავლისთვის სწავლების საფასურზე შეღავათი, რაზეც 
დირექტორმა ლია ურუშაძემ განმარტა, რომ მიმდინარე წლიდან ეს შეღავათი აღარ 
არსებობდა. 

კახაბერ ასკურავამ იკითხა,  არსებობს თუა არა  სტატისტიკა რამდენი ბავშვი აგრძელებს 
სწავლას კონსერვატორიაში, ლია ურუშაძემ უპასუხა, რომ 2 მოსწავლემ დაამთავრა 
კონსერვატორია, 1 სწავლობს, ხოლო ერთმა დაასრულა ნიჭიერთა ათწლედი.  მან დასძინა, 
რომ მასიურად დაიხურა სამუსიკო სასწავლებლები, რომლის დამთავრების შემდეგ 
ხდებოდნენ პედაგოგები, ამჟამად ფუნქციონირების  ნიჭიერთა ათწლედი თბილისში, 
თერთმეთწლედი ბათუმში, მხოლოდ ამ სასწავლებლების დასრულების შემდეგ  მოსწავლეს 
უფლება აქვს  სწავლა გააგრძელოს  კონსერვატორიაში, რომლის დასრულების შემდეგ ხდებიან 
პედაგოგები. მისი თქმით არსებული სიტუაცია შექმნის მომავალში პედაგოგთა დეფიციტს. 
ამჟამად ლანჩხუთის სამუსიკო სკოლაში 15 პედაგოგი არის  პენსიონერი,  სუფსის სამუსიკო 
სკოლაში 2.  მან ასევე აღნიშნა, რომ სუფსის სამუსიკო სკოლას სჭირდება  სამი პედაგოგის 
დამატება, მაგრამ უსახსრობის გამო გაერთიანება ვერ ახერხებს მასწავლებლების დამატებას. 

დირექტორმა ისაუბრა სუფსის სამუსიკო სკოლაში გაზიფიცირების პროექტთან 
დაკავშირებით. ამასთან მოსაწესრიგებელია სახანძრო უსაფრთხოების საკითხები, 
რომლისთვის  3000 ლარი არის საჭირო, რაც ამ ეტაპზე გაერთიანებას არ გააჩნია და 
საჭიროების დაუყოვნებლივ დახმარებას.  

კომისიის თავმჯდომარემ ვერიკო კვირკველიამ მხარდაჭერა აღუთქვა გაერთიანების 
დირექტორს პედაგოგთა ხელფასების მოწესრიგებაში  და ასევე ყველა იმ პრობლემის 
გადაჭრაში, რომელიც აუცილებელია სკოლების არსებობისათვის. 

კახა ბოლქვაძემ კითხვა დასვა,  რამდენადაა შესაძლებელი ა(ა)იპ-ის დაქვემდებარებაში 
შეიქმნას სოფლებში სამუსიკო სკოლები,  რაზედაც ლია ურუშაძემ უპასუხა,   რომ ამ 
ეტაპისთვის ასეთი სკოლის შექმა არ იქნება მიზანშეწონილი, როგორც ბიუჯეტის სიმცირის, 
ისე კონტიგენტის არარსებობის გამო.

კომისიის წევრების მიერ ა(ა)იპ ლანჩხუთის მუნიციპალიტეტის ,,სახელოვნებო სკოლათა 
გაერთიანების 2018-2019 წლის ანგარიში დადებითად შეფასდა. 








